
 

 

Yfirlit frjómælinga í Garðabæ sumarið 2011 
 

Vorið 2011 var nýrri Burkard frjógildru komið fyrir á þaki húss Náttúrufræðistofnunar Íslands í 
Garðabæ og hófust mælingar þar 18. apríl. Þeim lauk 30. september og höfðu þá staðið yfir í 166 daga. 
Dagana 19.–30. júlí misfórust gögn og 31. júlí og 1. ágúst vantar gögn alveg. Þetta er á miðju 
grastímabilinu og því má leiða líkum að því að fjöldi grasfrjóa sé nokkuð vantalinn. Að öðru leyti 
gengu mælingar hnökralaust fyrir sig. Sigrún D. Eddudóttir landfræðingur vann við frjómælingar í 
Urriðaholti í tvo mánuði í sumar á vegum atvinnuátaksverkefnis velferðarráðuneytis og Vinnumála-
stofnunar, sem greiddi launakostnað að mestu. 

Heildarfjöldi frjókorna varð 3978 frjó í rúmmetra lofts; 1583 birkifrjó, 895 grasfrjó, 201 súrufrjó og 34 
asparfrjó. Frjókorn ýmissa tegunda sem ýmist valda ekki ofnæmi eða lítið mælist af voru 1265. Þar er 
um að ræða 28 frjó- og gróhópa (sjá töflu). Furuættin (frjó af bæði greni- og furutegundum) reyndist 
vera með yfir 5% frjókorna og tveir hópar, lyng- og staraætt, voru með yfir 2%. Aðrir tveir hópar, 
belgjurtir (líklega aðallega lúpínufrjó) og víðir, voru með 1,6 og 1,9% en flestir hópanna voru með enn 
lægra hlutfall eða um og undir 1%. 

Tafla. Frjó- og grógerðir í Garðabæ sumarið 2011, raðað eftir fjölda. 

Það var komið fram í maí þegar 
fyrstu frjókorn komu í gildruna. 
Voru það aspar- og birkifrjó. 
Lyngfrjó skiluðu sér vel í frjó-
gildruna enda stutt í berjalöndin, 
þau mældust samfellt frá 3. maí 
og fram yfir 20.  

Tímabil asparfrjóa féll allt innan 
maímánaðar. Það reyndist ekki 
samfellt en asparfrjó mældust þó 
flesta daga frá 2. maí til 20. maí. 
Frjótalan varð aldrei há, fjórir 
þegar mest lét dagana 8. og 11. 
maí, og samtals urðu þau 34. 

Örfá birkifrjó mældust fyrstu 
dagana í maí síðan kom langt hlé. 
Frá 17. maí til 4. júlí voru 
birkifrjó í lofti nánast hvern dag 
eða í 48 daga. Frjótalan fór hæst í 
181 þann 6. júní en hún fór sex 
sinnum yfir 100 á tímabilinu, 
tvisvar í maí og fjórum sinnum í 
júní. Sé stuðst við þrengstu 
skilgreiningu á frjótíma telst 
tímabil birkifrjóa hafa staðið yfir 
í 20 daga, frá 29. maí til 17. júní. 
Heildarfjöldi reyndist 1583. 

Fyrstu grasfrjóin mældust 14. 
júní. Þau mældust nokkuð sam-
fellt frá 17. júní til 14. september 
en stopult eftir það. Grastíma-
bilið telst því hafa staðið yfir í 90 
daga þegar horft er til þess 
hvenær grasfrjó voru samfellt í 
lofti. Hins vegar, þegar þrengsta 

Frjó- eða grógerð Latneskt heiti 
Fjöldi frjókorna 

3

Birki Betula 1583 
Gras Poaceae 895 
Fura / greni Pinaceae 487 
Túnsúra o.fl. Rumex 201 
Lyng Ericales 152 
Stör Carex 131 
Víðir Salix 77 
Belgjurtir Leguminosae 64 
Elfting Equisetum 43 
Rósaætt Rosacaeae 36 
Ösp Populus 34 
Mjaðjurt Filipendula 31 
Beitilyng Calluna 30 
Brjóstagras Thalictrum 20 
Kattartunga o.fl. Plantago 19 
Maðra Galium 17 
Sefætt Juncaceae 16 
Sóley Ranunculus 16 
Einir Juniperus 14 
Netla Urtica 12 
Barnamosi Sphagnum 11 
Sveipjurtaætt Umbelliferae 8 
Yllir Sambucus 8 
Burknar Filicales 6 
Elri (ölur) Alnus 6 
Fífill Compositae Cichorideae 6 
Krossblómaætt Cruciferae 5 
Hjartagrasætt Caryophyllaceae 3 
Baldursbrá o.fl. Compositae Achillea 1 
Humall Humulus 1 
Jafni Lycopodium 1 
Körfublóm, tungukrýnd Aster 1 
Óþekkt / ógreind incognito 43 



  

skilgreining á frjótíma er notuð, verður tímabilið 41 dagur, eða frá 5. júlí til 14. ágúst. Frjótölur grasa í 
Urriðaholti urðu aldrei mjög háar, fóru hæst í 78 þann 7. ágúst. Mest var um grasfrjó í ágúst, 551, í júlí 
urðu þau 233 og í september mældust fleiri grasfrjó en í júní eða 66 á móti 45. Heildarfjöldi grasfrjóa 
varð 895 sem er eins og áður kom fram lágmarkstala þar sem mæling misfórst að hluta í lok júlí. 

Eitt súrufrjó mældist 9. júní, en frá 20. júní til 10. ágúst mældust þau flesta daga. Frjótalan fór hæst í 
20 þann 16. júlí. Heildarfjöldi súrufrjóa varð 201. 

Frjókorn voru í lofti hvern dag frá 2. maí til 14. september með einni undantekningu þann 27. maí. Það 
mesta sem mældist á einum sólarhring var 182 frjókorn 6. júní en þá náðu birkifrjó hámarki. Engin 
frjókorn mældust í apríl, í maí voru tveir frjókornalausir dagar og í september voru þeir átta. Að 
meðaltali fóru 24 frjókorn um rúmmetra lofts hvern sólarhring sem mælt var. Mest var um frjókorn í 
júní, 1760, þegar birkið og furan blómstruðu, maí, júlí og ágúst voru hins vegar allir með í kringum 
700 frjó. Í september voru rúmlega 100 frjókorn á ferðinni.  

Á skífuritinu hér fyrir ofan má sjá hver innbyrðis hlutur fimm helstu frjóhópa í Urriðaholtinu er og á 
súluritinu er fjöldi frjókorna í hverjum hóp borinn saman við hina mælistaðina tvo á landinu, 
Reykjavík og Akureyri. Hlutföll hópanna eru ekki ósvipuð í Garðabæ og Reykjavík en fjöldi frjókorna 
í Reykjavík er um tvöfalt fleiri. Helsta ástæða fyrir þeim mun er líklega staðsetning mælitækis, annars 
vegar í tveggja metra hæð í velgrónu túni en hins vegar uppi á þaki í um 8 metra hæð yfir steinsteypu 
og malbikuðum bílastæðum í Urriðaholti. Lega mælistöðvanna í landinu hefur líka áhrif en það vorar 
seinna í efri byggðum en út við sjó. Þannig liggur Urriðaholt heldur hærra í landinu en Veðurstofan, 
áhrif þessa eru trúlega minni á hlýjum vorum en köldum eins og raunin varð í ár. 

Heildarfjöldi frjókorna reyndist svipaður á Akureyri og í Garðabæ. Þar eru mælitækin á báðum stöðum 
uppi á húsþökum hátt yfir gróðri. Hlutföll frjóhópanna eru þó ólík sem endurspeglar að einhverju leyti 
ólíkt gróðurfar og ólíka veðráttu. Bæði maí og júní reyndust kaldir fyrir norðan sem hafði áhrif á 
birkið sem bæði blómgaðist seinna en ella og svo var frjódreifing erfiðari í rökum júnímánuði. Hinar 
fáu aspir í nágrenni Urriðaholts eru enn ungar og ekki farnar að blómgast ólíkt því sem er bæði á 
Akureyri og í Reykjavík. Þetta kemur fram í hlut asparfrjóa í heildarfrjófjölda en hann varð tæplega 
1% í Garðabænum en um 10% á Akureyri og tæp 7% í Reykjavík. Þess má geta að fram til ársins 2001 
var hlutur asparfrjóa í frjóheimt við Veðurstofuna innan við 2%. Hópurinn önnur frjó er hlutfallslega 
stærri í Urriðaholtinu en við Veðurstofuna. Nálægð Urriðaholts við furulundi Heiðmerkur og víðáttu-
miklar lúpínubreiður í Urriðaholti á þar stóran hlut að máli. 

